
69

O Loritto, âssatôu con tanto asbrïo,

O risponde pe-e rimme a sti argomenti;

S'arve sûbito ûn fêugo ben nutrïo

D'esorcismi, giastemme e sacramenti,

Quand'eccote l'asperges che o ghe scappa

D'in te moen, drïto a-o Loro, e o te l'acciappa!

Lê o resta lì ûn pittin comme addormïo,

Poi o tracolla e o te va zû c'ûn tonfo,

Morto, lungo desteizo, irredenïo,

Mentre o Vicäio, in aia de trionfo

Calpestandolo o crïa: «Laudamus Deum

»Posuit pedem et conculcavit eum».

Questa chiûsa improvvisa a fa ûn effetto

Imposcibile a dïse in sce-e Sorelle,

Che commensan a vedde in to Loretto

A presensa de l'angelo ribelle,

E temendo pe lê d'ëse dannæ,

Cazzan zû tûtte quante inzenoggiæ,

- «Questo o ven da l'aveì troppa indulgensa,»

Trönn-a o Vicäio, - «a-e nostre idee carnali,

»Se finisce pe dâ da confidensa

»A-o sovrano di spirti infernali,

»Che da furbo, o se maschera da öxello.

»Pe piggiave ciû presto in to tranello.

